Nafarroan 104.590 ikasle egongo dira 2010-2011 ikasturtean, aurrekoan baino %1,5 gehiago 
 Ikasleen %65,97 (69.005) sare publikoan daude matrikulatuta eta %34,02 (35.585) itunpeko ikastetxeetan   
2010eko irailak 17, ostirala
Unibertsitatez kanpoko ikastetxeetan 104.590 ikasle matrikulatu dira 2010-2011 ikasturtean. 2009-2010 ikasturtearen amaieran 103.013 ikasle zeuden matrikulatuta; beraz, ikasturte berrian 1.577 ikasle gehiago daude, %1,53 gehiago, gutxi gorabehera.
Ikasleen erdia baino gehiago Haur eta Lehen Hezkuntzan daude: 25.814 Haur Hezkuntzan eta 38.849 Lehen Hezkuntzan. Derrigorrezko Bigarren Hezkuntzan 24.517 ikasle daude, Batxilergoan 8.134, Lanbide Heziketako erdi mailako zikloan 3.584 eta goi mailako zikloan 3.436. Heziketa berezian 461 ikasle daude matrikulatuta.
Ikasleen %65,97 (69.005 ikasle) sare publikoan dago eta %34,02 (35.585 ikasle) itunpeko ikastetxeetan.
Ikasleen %61,82 (64.663 ikasle) Haur Hezkuntzan eta Lehen Hezkuntzan dago: 43.018 ikasle ikastetxe publikoetan eta 21.645 ikasle itunpeko ikastetxeetan. Derrigorrezko Bigarren Hezkuntzan unibertsitatez kanpoko ikasleen %23,45 dago matrikulatuta: 15.029 ikasle ikastetxe publikoetan eta 9.488 ikasle itunpeko ikastetxeetan. 

Derrigorrezko Hezkuntzaren ondoko ikasketei dagokienez, Lanbide Heziketako eta Batxilergoko matrikulak orekatuta daude; lanbide Heziketan gero eta ikasle gehiago daude. Batxilergoan 8.134 ikasle matrikulatu dira (unibertsitatez kanpoko ikasleen %7,77): 5.311 institutu publikoetan eta 2.823 itunpeko ikastetxeetan. Lanbide Heziketan ikasle nafarren %6,71 dago matrikulatua, iaz baino %4 gehiago; gehienak, 5.538 gazte, ikastetxe publikoetan, eta 1.482 itunpeko ikastetxeetan. Guztira 7.020 ikasle dira, 76 titulaziotan banatuta; titulazio horien barruan daude curriculuma eguneratuta eta Kualifikazio Profesionalen Sistema Nazionalari egokitua duten sei ziklo berriak. 

Lanbide Heziketan sartzea errazteko eta helduek prestakuntza eguneratzeko, ikasturte honetan urrutiko LH modalitatea jarri dute. Modalitate horretan tutoretza linean egiten da, Internet medio, multimedia material didaktikoak dauzkan urrutiko prestakuntzarako plataforma berezi batekin.  

Matrikulatutako ikasleak, hizkuntza ereduaren arabera
Hizkuntza ereduen arabera, ikasleak honela daude banatuta: G ereduan (erabat gaztelaniaz) 47.086, hau da, ikasleen %45,01; A ereduan (eskolak gaztelaniaz eta euskara irakasgai gisa) 15.769, hau da, ikasleen %15,07; D ereduan (eskolak euskaraz eta gaztelania irakasgai gisa) 23.059, hau da, ikasleen %22,04; eta B ereduan (eskolen %40 euskaraz eta %60 gaztelaniaz) 187, hau da, ikasleen %0,17. 

Gauden ikasturtean, ikastetxe publikoetan hiru urteko 4.163 haur matrikulatu dituzte; horietatik 1.062, hau da, adin horretako ikasleen %25,51, programa eleaniztunak dituzten ikastetxeetan daude.
Ikastetxe publikoak eta itunpekoak
Nafarroan unibertsitatez kanpoko ikasketak ematen dituzte 312 ikastetxe daude (Haur Hezkuntzako lehen ziklokoak kontuan hartu gabe): 242 publikoak dira, 66 itunpekoak eta lau pribatuak. Sare publikoak %77,57 hartzen du eta gainerakoak %22,43. 

Datu orokorrak banakatuz gero, ikusiko dugu Haur Hezkuntzako eta Lehen Hezkuntzako 171 ikastetxe publiko daudela; horietatik 11 ikastetxek DBHko lehen zikloa emateko baimena daukate. Heziketa Bereziari dagokionez, bi ikastetxe publiko daude. Bestalde, Nafarroan daude Derrigorrezko Bigarren Hezkuntzako 15 institutu, Bigarren Hezkuntzako 37 institutu, Goi Mailako Lanbide Heziketako lau zentro integratu, Helduen Hezkuntzako hiru ikastetxe publiko, bi Arte Eskola eta hiru Hizkuntza Eskola Ofizial. Irakaskuntza espezializatuko zentro publikoei dagokienez, hiru kontserbatorio, dantza eskola bat eta helduei euskara irakasteko eskola bat daude.
Horiei gehitu behar zaizkie Haur Hezkuntzako lehen zikloko (0-3 urte) 102 ikastetxe: zortzi Nafarroako Gobernuarenak dira (Familia, Gazteria, Kirol eta Gizarte Gaiak), 90 Udalenak eta lau pribatuak. Gainera, 48 udal musika eskola, bost musika eskola pribatu eta dantza eskola pribatu bat daude. Azkenik, DBHko ikasleentzako dibertsitatea artatzeko programak eskaintzen dituzte irabazi asmorik gabeko sei erakunde daude.
Ikasturte honetan bi ikastetxe berri inauguratu dituzte sare publikoan: Iruñeko Bernart Etxepare HLHI eta Atarrabiako Pedro de Atarrabia DBHI. Gainera, Tuteran Dernando Remacha udal kontserbatorio berria irekiko dute. Gogoratu, halaber, joan den ikasturte amaieran Iruñeko Rochapea HLHI jarri zutela martxan (programa eleaniztuna daukate) eta Ebro Bailarako (Tutera), Zizur Nagusiako eta Mendillorriko (Iruña) institutuak handitzeko obrak egin dituztela. 

Eskola garraioa eta giza baliabideak
Eskola garraioaren bitartez 11.629 ikasle eramango dituzte ikastetxeetara; Hezkuntza Departamentuak 333 ibilbide jarri ditu eta 252 autobus eta 22 taxi kontratatu ditu. Gastua, guztira 13.084.337,75 eurokoa izango da, eta diru-laguntzak 1.136.585,50 eurokoak. Aurreko ikasturtean 860 ikaslek jaso zituzten garraiorako banako laguntzak.
Gauden ikasturtean, 99 irakasle gehiago daude, guztira 7.752. Irakasle beharraren %81,58 (iaz %80,83) funtzionarioekin bete da (6.324 irakasle) eta %18,42 (iaz %19,17) kontratudun langileekin (1.428 irakasle). Irakasle kopuru horri gehitzen badiogu itunpeko ikastetxeena (2.352 irakasle), Nafarroan guztira 10.104 irakasle daude. Horrenbestez irakasle bakoitzeko ikasleen ratioa jaitsi egin da: orain zortzi da (estatuan 11,3).
